
GUVERNATORI 

          Tiranë, më 31.01.2004 
 
 

 
DEKLARATË PËR SHTYP 

 
 
 

Mbi efektet e mundshme në inflacion dhe reagimin e publikut të/ndaj shtrenjtimit 
të energjisë elektrike dhe rritjes së çmimit të bukës 

 
 
Banka e Shqipërisë po ndjek me vëmendje zhvillimet e fundit lidhur me reagimin e publikut, 
institucioneve publike, organizmave jofitimprurës dhe medias ndaj rritjeve të pritshme të 
tarifave të energjisë elektrike dhe çmimit të bukës, artikuj me peshë jo të vogël në shportën e 
mallrave të Indeksit të Çmimeve të Konsumit.  
 
Sigurisht që mbajtja nën kontroll e nivelit të përgjithshëm të çmimeve dhe e një norme 
inflacioni 2-4 për qind janë detyrimet dhe objektivat kryesore të Bankës së Shqipërisë si 
banka qendrore e vendit dhe kjo është edhe arsyeja kryesore e prononcimit publik të Bankës 
së Shqipërisë.   
 
Konstatimi i parë lidhet me një reagim pozitiv të publikut ndaj rritjes së nivelit të përgjithshëm 
të çmimeve, reagim të cilin Banka e Shqipërisë e kërkon prej vitesh nga publiku shqiptar pasi 
eksperienca të tilla pozitive janë të njohura në vendet me ekonomi të zhvilluar.  
 
Edhe gjatë fushatës së saj kundër rritjes spekulative të çmimeve, Banka e Shqipërisë kishte 
kërkuar veç subjekteve të tjera, edhe angazhimin e organeve tatimore për të evidentuar 
rritjen spekulative të çmimeve. Ndryshe nga mbështetja e medias dhe organizmave 
jofitmprurëse dhe mirëkuptimi në përgjithsi i publikut, reagimi i organeve tatimore ishte i 
zbehtë dhe duhej të prisnim ngjarjet e fundit me rritjen e pritshme të çmimit të bukës për të 
parë angazhimin e tyre. 
 
I. Rritja e pritshme e çmimit të bukës 
 
Tashmë, në tryezën e diskutimit janë artikuj me rëndësi jetësore për shqiptarët, si buka dhe 
energjia të cilat kërkojnë vëmendjen e duhur edhe të aktorëve publikë të cilët mbahen me 
taksat e publikut dhe duhet t'i shërbejnë këtij të fundit. 
 
Banka e Shqipërisë në kuadër të transparencës së saj me publikut dhe përmbushjes së 
detyrimeve ligjore të këshilltarit financiar të ekzekutivit sugjeron:  
 
 Organet e Mbrojtjes së Konkurencës të shikojnë problemet e ekzistencës së monopoleve 

të mundshme në importin dhe tregtimin e produkteve të grurit dhe miellit duke synuar 
zbehjen e ndikimeve monopolistike dhe nxitjen e konkurencës në këtë treg; 

 Organet fiskale mund të shikojnë jo vetëm në këtë rast por në mënyrë të vazhdueshme 
spekulimet me çmimet, qoftë edhe në rastin e produkteve të bukës, të paktën për të 
vjelur detyrimet fiskale dhe duke penguar spekulimet e dyfishta të rritjes së çmimeve dhe 
fshehjes së detyrimeve fiskale.  

 Organet e kontrollit të standarteve dhe cilësisë mund të tregojnë vëmendjen e duhur ndaj 
zbatimit të standartave e kombëtare e ndërkombëtare të produkteve duke evidentuar 
zbatimin e standarteve të peshës dhe çmimet reale, në rastin konkret të bukës.  

 
Sigurisht që Banka e Shqipërisë kërkon drejtkuptimin e të gjithë aktorëve të tregut, organeve 
shtetërore dhe publikut se në ekonominë e tregut çmimet përgjithsisht vendosen nga tregut 
dhe se reformat e liberalizimit të tregut janë të domosdoshme. Por këto reforma duhet të 
ndërthuren me rolin e shtetit në mbrojtje të shtetasve të tij me politika të njohura botërisht 
dhe të parashikuara edhe në kuadër të angazhimeve me institucionet ndërkombëtare dhe në 
mënyrë të veçantë të Marrëveshjes së Stabilizim-Asociimit me Bashkimin Evropian.  
 
II. Rritja e pritshme e çmimit të energjisë  
 
Duke:  
♦ respektuar statusin e përcaktuar me ligj të kompanive publike Albtelekom dhe KESH, si 

shoqëri anonime me orientimin e një kompanie që vepron në kushtet e një ekonomie 
tregu; 

♦ patur parasysh pozicionin e tyre në treg të zotërimit të monopolit në fushat ku veprojnë, 
vendosjen e tarifave të komanduara; 

♦ duke njohur efektet e konsiderueshme në shportën e mallrave të konsumit të tarifave të 
telefonisë dhe enrgjisë dhe reagimin e publikut, gjithsesi te nevojshme. 

 
Banka e Shqipërisë gjykon se këto zhvillime jo pozitive në drejtim të inflacionit vijnë si pasojë 
e ngadalësimit prej një dekade të reformave strukturore në fushat përkatëse dhe hapave të 
menjëhershëm të rritjes së komanduar të tarifave.  
 
III. Efektet e pritshme në inflacion. 
 
Në vitin 2003 çmimet e telefonisë fikse në Shqipëri ishin më të ulta se ato të vendeve antare 
të Bashkimit Evropian, por rritja e tyre në muajin dhjetor ishte e menjëhershme dhe jo 
plotësisht transparente. Reforma e tarifave të Albtelekomit mund të ishte bërë hap pas hapi 
dhe jo si një zhvillim spontan dhe suprizë në prag të privatizimit të kësaj kompanie. Kështu, 
referuar raportit të INSTAT, gjatë muajit dhjetor u regjistruan edhe zhvillime "suprizë" në 
treguesin e Indeksit të Çmimeve të Konsumit, kur Albtelekom vendosi rritje të çmimit të 
pagesës së telefonisë prej 68.8 për qind, e cila dha efektin e saj prej 0.7 pikë përqindjeje në 
rritjen mujore të indeksit të çmimeve të konsumit. Banka e Shqipërisë e vlerësoi këtë rritje të 
paparashikuar dhe me ndikim të konsiderueshëm në inflacionin e muajit dhjetor 2003. 
 
Sigurisht që është shumë shpejt të paraqesim në publik shifrat e sakta të rritjes së inflacionit 
si pasojë e rritjes së çmimit të bukës dhe tarifave të energjisë elektrike, por Banka e 
Shqipërisë gjykon se këto efekte janë të pashmangshme dhe jo të neglizhueshme.  
 
Nga përvoja që Banka e Shqipërisë ka në ndjekjen dhe në kontrollin e inflacionit, do të 
rendisnim konsideratat e mëposhtme: 
 
� --Nëse do t’i referoheshim rritjes së çmimit të energjisë elektrike, e cili është një çmim i 
administruar, do të gjykonim se kjo rritje do të jepte efekte në dy faza: 
 
Efekti i parë, dhe që njihet si i njëhershëm do të pasqyrohej drejtpërdrejtë, në inflacion si 
rezultat i aplikimit të tarifave të reja të çmimit të këtij malli. Ky efekt, është ende e pamundur 
të matet për sa kohë që tarifat e reja janë ende të papublikuara zyrtarisht, ndonëse dihet se 
pesha e pagesës për energji elektrike mesatarisht për një familje shqiptare zë rreth 3.84 për 
qind të shpenzimeve të saj. Sidoqoftë, do të cilësonim se përmirësimi në metodologjinë 
llogaritëse të IÇK-së, duke filluar që nga muaji tetor 2003, do të japë më realisht ndikimin e 
rritjes së paralajmëruar të çmimit të energjisë elektrike në inflacion. 

Në një fazë të dytë, efekti i rritjes së energjisë elektrike mund të përcillet në çmimet e 
mallrave të sektorit tregtueshëm dhe të patregtueshëm (të shërbimeve), të cilët si element të 
rëndësishëm të kostos së tyre kanë edhe energjinë elektrike. Ky efekt, vlerësohet të përcillet 
në këto çmime brenda dy-tre muajve të parë, pas aplikimit të tarifave të reja të energjisë 
elektrike. 
 
Nga tjetër, Banka e Shqipërisë, gjithmonë ka tërhequr vëmendjen, se përgjatë kohës së 
paralajmërimit apo ‘zhurmës’ për rritjeve të pritshme të çmimeve të produkteve të veçanta, 
përfshirë këtu edhe energjinë elektrike, ambienti spekulativ gjallërohet, duke rritur çmimet, 
në mënyrë të paargumentuar nga pikëpamja e kostove shtesë që kjo rritje gjeneron.  
 
Rritja e pritshme e çmimit të bukës, i cili është i liberalizuar prej mëse disa vitesh, është një 
tjetër pikë e diskutueshme për inflacionin në të ardhmen. Kjo rritje pa dyshim që drejtpërdrejt 
do të ushtrojë ndikim në rritjen e shifrës së inflacionit total. Në fakt, po të mbahet parasysh 
që konsumi për këtë mall zë vetëm 4.37 për qind të konsumit mesatar në buxhetin e 
familjeve shqiptare, atëherë rritja e çmimit të bukës, do të jepte një ndikim të njëhershëm në 
inflacion. 
 
 


